
Annotatsiya. Maqolada hudud iqtisodiyotini rivojlantirishda mahalliy davlat hokimiyati organlarining institutsional salohiyati 
nazariy va qiyosiy jihatdan tahlil qilingan. Yaponiya, Germaniya va Xitoy tajribasi asosida mahalliy organlarning huquqiy 
avtonomiyasi, moliyaviy mustaqilligi, ma’muriy salohiyati hamda iqtisodiy jarayonlarni muvofiqlashtirish imkoniyatlari 
o‘rganilgan. Tahlil natijalari shuni ko‘rsatadiki, mahalliy hokimiyatning institutsional salohiyati investitsiya muhitini 
yaxshilash, infratuzilmani rivojlantirish va hududiy raqobatbardoshlikni oshirishda muhim omil hisoblanadi. Shuningdek, 
O‘zbekistonda mahalliy organlarning iqtisodiy vakolatlarini kengaytirish, moliyaviy bazasini mustahkamlash hamda 
natijaga yo‘naltirilgan boshqaruv mexanizmlarini rivojlantirish zarurligi asoslab berilgan.

Kalit soʻzlar: hudud iqtisodiyoti, mahalliy davlat hokimiyati, institutsional salohiyat, nomarkazlashtirish, hududiy rivojlanish.

Abstract. This article analyzes the institutional capacity of local government authorities in the development of regional 
economies from both theoretical and comparative perspectives. Based on the experiences of Japan, Germany, and 
China, the study examines the legal autonomy, financial independence, administrative capacity, and the ability of local 
authorities to coordinate economic processes. The results of the analysis demonstrate that the institutional capacity 
of local governments is a key factor in improving the investment climate, developing infrastructure, and enhancing 
regional competitiveness. Furthermore, the study substantiates the necessity of expanding the economic powers of local 
authorities in Uzbekistan, strengthening their financial base, and developing result-oriented governance mechanisms.

Key words: regional economy, local government, institutional capacity, decentralization, regional development.

Аннотация. В статье проведён теоретический и сравнительный анализ институционального потенциала органов 
местной государственной власти в развитии региональной экономики. На основе опыта Японии, Германии и 
Китая исследованы правовая автономия, финансовая самостоятельность, административный потенциал и 
возможности координации экономических процессов на местном уровне. Результаты анализа показывают, что 
институциональный потенциал местных органов власти является важным фактором улучшения инвестиционного 
климата, развития инфраструктуры и повышения региональной конкурентоспособности. Кроме того, обоснована 
необходимость расширения экономических полномочий местных органов власти в Узбекистане, укрепления их 
финансовой базы и развития механизмов управления, ориентированных на результат.

Ключевые слова: региональная экономика, местная государственная власть, институциональный потенциал, 
децентрализация, региональное развитие.

K I R I S H
Hudud iqtisodiyotini rivojlantirish masalasi zamonaviy davlat boshqaruvida markaziy o‘rin egallaydi, chunki 

milliy iqtisodiy o‘sishning sifati va barqarorligi amalda hududlar darajasida shakllanadi. Bir xil makroiqtisodiy 
siyosat sharoitida ayrim hududlarning tezroq rivojlanishi, boshqalarida esa iqtisodiy faollikning nisbatan past 
darajada qolishi ko‘p jihatdan mahalliy davlat hokimiyati organlarining institutsional salohiyati bilan izohlanadi.

Mazkur salohiyat nafaqat ma’muriy apparat mavjudligini, balki qonuniy asosda mustahkamlangan vakolatlar, 
barqaror moliyaviy manbalar, strategiya ishlab chiqish qobiliyati, loyihalarni samarali amalga oshirish tizimi 
hamda biznes va jamoatchilik bilan hamkorlik darajasini ham o‘z ichiga oladi [1, 7]. OECD ma’lumotlariga ko‘ra, 
submilliy hukumatlar OECD mamlakatlarida o‘rtacha umumiy davlat xarajatlarining qariyb 40 foizini hamda 
davlat investitsiyalarining 55–57 foizini amalga oshiradi. Bu esa hududiy rivojlanishda mahalliy institutlarning 
roli nihoyatda muhim ekanligini tasdiqlaydi [7].

Shu nuqtayi nazardan, hududiy iqtisodiy siyosat samaradorligini faqat moliyaviy qo‘llab-quvvatlash 
hajmi yoki investitsiya miqdori bilan emas, balki ushbu resurslarni real iqtisodiy natijalarga aylantira oladigan 
institutsional muhit orqali baholash maqsadga muvofiqdir. Ya’ni masalaning mohiyati “hududda qancha resurs 
mavjud?” degan savolda emas, balki “ushbu resurslardan qay darajada samarali foydalanib, iqtisodiy o‘sishni 
ta’minlash mumkin?” degan yondashuvda namoyon bo‘ladi.

Shu bois, mazkur maqolada mahalliy davlat hokimiyati organlarining institutsional salohiyati Yaponiya, 
Germaniya va Xitoy tajribasi misolida qiyosiy jihatdan tahlil qilinadi. Ushbu davlatlar hududiy boshqaruvning 
turli, biroq samaradorligi bilan ajralib turadigan modellari orqali ilmiy-amaliy jihatdan muhim tajriba manbai 
hisoblanadi [2].

M A V Z U G A  O I D  A D A B I Y O T L A R  S H A R H I
Institutsional iqtisodiyot nazariyasiga ko‘ra, iqtisodiy rivojlanishda institutlar “o‘yin qoidalari” sifatida resurslar 

taqsimoti, tranzaksion xarajatlar, ishtirokchilar o‘rtasidagi ishonch hamda qaror qabul qilish sifatini belgilaydi.  
D. Nort yondashuvi nuqtayi nazaridan, mahalliy davlat hokimiyati organlarining institutsional salohiyati hududda 
iqtisodiy faollikni rag‘batlantiruvchi yoki aksincha, cheklovchi asosiy omillardan biri hisoblanadi [1]. Bunda 
institutsional salohiyatni kamida to‘rtta asosiy yo‘nalishda baholash maqsadga muvofiq: huquqiy avtonomiya, 
moliyaviy mustaqillik, ma’muriy-kadrlar salohiyati hamda ko‘p subyektli muvofiqlashtirish mexanizmlari. 
Aynan ushbu komponentlar hududning investitsiyaviy jozibadorligi, infratuzilmaviy tayyorgarligi va tadbirkorlik 
ekotizimiga bevosita ta’sir ko‘rsatadi [3].

Mahalliy institutsional salohiyatning iqtisodiy ta’siri ko‘pincha bevosita emas, balki bilvosita mexanizmlar 
orqali namoyon bo‘ladi. Yuqori darajadagi mahalliy boshqaruv yer ajratish, ruxsat berish, infratuzilmaga ulash, 
kadrlar tayyorlash, loyihalarni muvofiqlashtirish hamda xususiy investitsiyalarni jalb etish jarayonlarini samarali 
tashkil etishga xizmat qiladi. Aksincha, institutsional imkoniyatlar yetarli darajada rivojlanmagan holatlarda 
ma’lumot nomutanosibligi, funksiyalarning takrorlanishi, boshqaruv jarayonlaridagi ortiqcha kechikishlar 
hamda investitsiyaviy xavflarning ortishi kuzatiladi. Shu bois hudud iqtisodiyotini rivojlantirishda mahalliy davlat 
hokimiyati organlarining institutsional salohiyatini mustaqil tahlil obyekti sifatida ko‘rib chiqish nafaqat ilmiy, 
balki amaliy jihatdan ham muhim ahamiyat kasb etadi [4].

T A D Q I Q O T  M E T O D O L O G I YA S I
Tadqiqotda institutsional iqtisodiyot, nomarkazlashtirish hamda ko‘p bosqichli boshqaruv nazariyalari 

asosida qiyosiy-huquqiy, qiyosiy-institutsional va manbalar tahlili usullaridan foydalanildi. Yaponiya, Germaniya 
va Xitoy misolida mahalliy davlat hokimiyati organlarining huquqiy avtonomiyasi, moliyaviy mustaqilligi, ma’muriy 
salohiyati hamda iqtisodiy jarayonlarni muvofiqlashtirish mexanizmlari chuqur o‘rganildi.

Tadqiqot jarayonida ilmiy adabiyotlar bilan bir qatorda CLAIR, BMWK, World Bank va OECD kabi nufuzli 
xalqaro va milliy institutlarning rasmiy materiallari tahlil qilindi [1–7].

T A H L I L  V A  N A T I J A L A R
Yaponiya tajribasi mahalliy institutsional salohiyatni kuchaytirishning eng muhim sharti huquqiy va funksional 

aniqlik ekanini ko‘rsatadi. Yaponiyada 1947-yildagi Local Autonomy Law mahalliy boshqaruv tizimining 
fundamental huquqiy asosini yaratgan bo‘lsa, 1990-yillar oxiri va 2000-yillar boshidagi nomarkazlashtirish 
islohotlari markaz va mahalliy daraja o‘rtasidagi munosabatlarni iyerarxik emas, balki hamkorlikka asoslangan 
shaklga olib keldi [2].

Islohotlar natijasida markaziy organlar tomonidan mahalliy darajaga yuklatilgan qator funksiyalar qayta 
ko‘rib chiqildi, mahalliy qaror qabul qilish doirasi kengaydi hamda munitsipalitet va prefekturalar iqtisodiy 

rivojlanish, shaharsozlik, xizmat ko‘rsatish va tashqi aloqalar sohasida faolroq institutsional subyektga aylandi 
[3].

Yaponiya modelining ustun jihati shundaki, unda institutsional salohiyat faqat vakolat berish bilan 
cheklanmagan, balki funksiyalarni oqilona taqsimlash, mahalliy kadrlar salohiyatini rivojlantirish va samarali 
koordinatsiya mexanizmlari bilan mustahkamlangan. Bu mahalliy hokimiyat organlariga hududiy strategiyalar 
ishlab chiqish, mahalliy brendlar va klasterlarni rivojlantirish, tashqi investitsiyalar hamda turizmni rag‘batlantirish 
imkonini beradi [3].

Biroq CLAIR materiallarida ta’kidlanganidek, keyingi bosqichda asosiy masala vakolat emas, balki ushbu 
vakolatlarni amalga oshirish uchun zarur moliyaviy resurslarning barqarorligini ta’minlash bo‘lgan [2]. Demak, 
Yaponiya tajribasidan kelib chiqadigan asosiy xulosa shuki, mahalliy institutsional salohiyatning samaradorligi 
huquqiy avtonomiya va moliyaviy imkoniyatlar uyg‘unlashganda to‘liq namoyon bo‘ladi [7].

Germaniya tajribasi mahalliy va mintaqaviy institutsional salohiyatni mustahkamlashda ko‘p bosqichli 
boshqaruv hamda qo‘shma moliyalashtirish mexanizmlarining muhimligini namoyon etadi. BMWK 
ma’lumotlariga ko‘ra, Germaniyaning asosiy hududiy siyosat instrumenti bo‘lgan GRW (“Hududiy iqtisodiy 
tuzilmalarni yaxshilash bo‘yicha qo‘shma vazifa”) federatsiya va yerlar o‘rtasidagi hamkorlik asosida amalga 
oshiriladi. Uning asosiy maqsadi strukturaviy jihatdan zaif hududlarda investitsiyalarni rag‘batlantirish, yangi ish 
o‘rinlari yaratish va infratuzilmani rivojlantirishdan iborat [4].

Mazkur tizim mahalliy institutsional salohiyatni faqat avtonomiya orqali emas, balki natijaga yo‘naltirilgan 
hamkorlik mexanizmlari orqali ham kuchaytirish mumkinligini ko‘rsatadi. Germaniya modelining muhim jihati 
shundaki, u hududiy rivojlanishni bir vaqtning o‘zida nomarkazlashgan va tartibli tarzda tashkil etadi.

Federal daraja umumiy qoidalar va moliyaviy rag‘batlarni belgilaydi, yerlar va mahalliy organlar esa 
loyihalarni hudud ehtiyojlaridan kelib chiqib tanlaydi va amalga oshiradi. Natijada institutsional salohiyat vakolat 
mavjudligi bilan emas, balki loyiha tayyorlash, hamkorlik asosida moliyalashtirish, monitoring va natijadorlikni 
baholash qobiliyati bilan belgilanadi [5].

BMWK baholashlariga ko‘ra, GRW dasturining asosiy natijasi barqaror ish o‘rinlari yaratish va hududlararo 
iqtisodiy tafovutlarni kamaytirishdan iborat [4]. Shu jihatdan Germaniya modeli O‘zbekiston uchun markaz–
hudud munosabatlarida qo‘shma dasturlar va KPIga asoslangan boshqaruv tizimini rivojlantirish nuqtayi 
nazaridan dolzarb ahamiyatga ega [5].

Xitoy tajribasi mahalliy davlat tuzilmalarining iqtisodiy o‘sishda faol va tashabbuskor rol o‘ynashi bilan 
ajralib turadi. Jahon banki ma’lumotlariga ko‘ra, 1978-yildan keyingi islohotlar jarayonida maxsus iqtisodiy 
zonalar va sanoat klasterlari yuqori iqtisodiy o‘sish sur’atlarini ta’minlovchi muhim omil bo‘lib xizmat qilgan [6].

Mazkur jarayonda mahalliy hukumatlar yer ajratish, infratuzilma yaratish, investorlar uchun qulay 
ma’muriy sharoitlar tashkil etish, eksportga yo‘naltirilgan logistika tizimlarini rivojlantirish va ishlab chiqarishni 
joylashtirishda faol ishtirok etgan [6].

Demak, Xitoy modelida institutsional salohiyat markazdan berilgan formal vakolatlardan ko‘ra, mahalliy 
tashabbus, tezkor qaror qabul qilish va eksperimental boshqaruv mexanizmlari orqali namoyon bo‘ladi.

Shu bilan birga, Xitoy tajribasi muayyan ehtiyotkorlikni ham talab etadi. Jahon banki tadqiqotlarida qayd 
etilishicha, maxsus iqtisodiy zonalar iqtisodiy o‘sish, eksport, bandlik va texnologik rivojlanishda muhim rol 
o‘ynagan bo‘lsa-da, ayrim holatlarda mahalliy organlarning investitsiya hajmini orttirishga haddan tashqari 
yo‘naltirilishiga ham olib kelgan [6].

Shu bois Xitoy tajribasidan olinadigan asosiy xulosa shuki, mahalliy tashabbus muhim omil bo‘lsa-da, 
u samaradorlik indikatorlari, hisobdorlik va bozor mexanizmlari bilan uyg‘unlashgan holda amalga oshirilishi 
lozim. O‘zbekiston uchun bu tajriba eksperimental hududlar, sanoat zonalari va tezkor investitsiya boshqaruvi 
tizimlarini joriy etishda foydali, biroq kuchli monitoring va natijadorlik baholash mexanizmlari bilan birga 
qo‘llanishi zarur [6].

Yaponiya, Germaniya va Xitoy tajribalarining qiyosiy tahlili shuni ko‘rsatadiki, mahalliy davlat hokimiyati 
organlarining institutsional salohiyati turli siyosiy va iqtisodiy modellarda turlicha shakllansa-da, uning asosiy 
funksiyasi bir xil — hududiy rivojlanishni tashkil etish, muvofiqlashtirish va jadallashtirishdan iborat.

Yaponiyada institutsional kuch huquqiy aniqlik va funksiyalarning mantiqiy taqsimoti orqali, Germaniyada 
ko‘p bosqichli hamkorlik va dasturiy qo‘llab-quvvatlash orqali, Xitoyda esa mahalliy tashabbus va eksperimental 
boshqaruv mexanizmlari orqali shakllangan [2–6].

Mahalliy organlarga faqat formal vakolat berish yetarli emas. Iqtisodiy samaradorlikka erishish uchun 
vakolatlar, moliyaviy resurslar, kadrlar salohiyati va koordinatsiya mexanizmlari yagona tizim sifatida 
uyg‘unlashgan holda faoliyat yuritishi zarur [2–7].



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz986

2026-yil, mart. № 3-son.

1-jadval. Yaponiya, Germaniya va Xitoyda mahalliy institutsional salohiyatning qiyosiy xususiyatlari1

Mezon Yaponiya Germaniya Xitoy

Huquqiy avtonomiya
Yuqori, mahalliy 
avtonomiya qonuniy 
asoslangan

Yuqori, federal–yerlar 
tizimida aniq taqsimlangan

O‘rtacha, formal avtonomiyadan 
ko‘ra amaliy tashabbus kuchli

Moliyaviy mustaqillik
O‘rtacha, resurslar 
masalasi islohotlardan 
keyin ham dolzarb

Yuqori, qo‘shma 
moliyalashtirish va barqaror 
dasturlar mavjud

O‘rtacha–yuqori, loyiha va zonalar 
orqali resurs safarbarligi kuchli

Ma’muriy salohiyat Yuqori, funksiyalar aniq va 
institutlar barqaror

Yuqori, loyiha boshqaruvi va 
monitoring tizimi rivojlangan

O‘rtacha–yuqori, tezkorlik kuchli, 
ammo sifat darajasi hududlar 
kesimida farqlanadi

Investitsiya jalb 
qilishdagi roli

Faol, hududiy brending va 
xizmatlar orqali

Faol, GRW va infratuzilma 
dasturlari orqali

Juda faol, maxsus iqtisodiy zonalar 
va sanoat parklari orqali

Koordinatsiya modeli Markaz–mahalliy hamkorlik 
modeli

Ko‘p bosqichli kooperativ 
federalizm

Mahalliy tashabbus va markaziy 
strategik yo‘naltirish uyg‘unligi

Asosiy risk Moliyaviy resurslar 
cheklanganligi

Ma’muriy murakkablik va 
ko‘p bosqichlilik

Ortiqcha investitsiya va 
samaradorlikning pasayish xavfi

Qiyosiy tahlildan kelib chiqib, O‘zbekiston uchun kamida to‘rtta muhim yo‘nalishni ajratish mumkin. 
Birinchidan, Yaponiya tajribasi asosida mahalliy davlat hokimiyati organlarining iqtisodiy sohadagi funksiyalarini 
aniq huquqiy chegaralash zarur. Ikkinchidan, Germaniya tajribasiga o‘xshash tarzda markaziy organlar va 
hududlar o‘rtasida qo‘shma moliyalashtirishga asoslangan hamda natija indikatorlari orqali baholanadigan 
dasturiy mexanizmlarni joriy etish maqsadga muvofiq. Uchinchidan, Xitoy tajribasidan kelib chiqib, eksperimental 
industrial hududlar, investitsiyalarni tezkor kuzatish tizimlari va mahalliy tashabbuslarni rag‘batlantiruvchi 
instrumentlarni rivojlantirish mumkin. To‘rtinchidan, OECD yondashuvi nuqtayi nazaridan mahalliy darajada 
davlat investitsiyalarini boshqarish sifatini oshirish uchun samarali koordinatsiya mexanizmlarini rivojlantirish, 
ma’lumotlarga asoslangan qaror qabul qilish tizimini joriy etish hamda kadrlar salohiyatini kuchaytirish ustuvor 
vazifaga aylanishi lozim [7].

O‘zbekiston sharoitida institutsional salohiyatni kuchaytirish faqat hokimlik apparatini kengaytirish bilan 
cheklanmaydi. Bu, eng avvalo, hokimliklar huzurida iqtisodiy tahlil, investitsiya boshqaruvi, sanoat siyosati, 
loyiha menejmenti va davlat-xususiy sheriklik yo‘nalishlarida professional funksional bloklarni shakllantirishni 
anglatadi. Shuningdek, hududiy rivojlanish strategiyalarini aniq KPI ko‘rsatkichlari, samarali monitoring 
va hisobdorlik tizimi bilan integratsiyalash, mahalliy budjet resurslarini esa natijaga yo‘naltirilgan dasturlar 
asosida taqsimlash muhim ahamiyat kasb etadi. Ana shundagina mahalliy davlat hokimiyati organlari hudud 
iqtisodiyotini ma’muriy boshqaruvdan institutsional-strategik boshqaruv darajasiga olib chiqadigan samarali 
subyektga aylanadi.

X U L O S A  V A  T A K L I F L A R
Tadqiqot natijalari shuni ko‘rsatadiki, hudud iqtisodiyotini rivojlantirishda mahalliy davlat hokimiyati 

organlarining institutsional salohiyati hal qiluvchi ahamiyatga ega. Mazkur salohiyat hududiy iqtisodiy 
jarayonlarning samaradorligini belgilovchi bazaviy omil bo‘lib, investitsiya muhiti, infratuzilma sifati, tadbirkorlikni 
qo‘llab-quvvatlash darajasi hamda hududiy raqobatbardoshlikka bilvosita, ammo kuchli ta’sir ko‘rsatadi.

Qiyosiy tahlillar shuni ko‘rsatadiki, Yaponiya tajribasi huquqiy autonomiya va funksional aniqlikning, 
Germaniya tajribasi ko‘p bosqichli kooperativ boshqaruvning, Xitoy tajribasi esa mahalliy tashabbus va 
eksperimental rivojlanish institutlarining muhimligini yaqqol namoyon etadi.

Shu nuqtayi nazardan, O‘zbekistonda mahalliy davlat hokimiyati organlarining institutsional salohiyatini 
oshirish hududiy iqtisodiy siyosatning ustuvor va markaziy yo‘nalishlaridan biri sifatida qaralishi lozim.

